
攝決擇分中〈三摩呬多地〉之一

（大正30，644b14～648b3；披尋記
：冊3，頁2009～2028）

上齎下因法師指導‧釋長恆敬編‧2005/4/22

第三、三摩呬多地決擇【分三】
（大正30，0644b19；披尋記：冊3，頁2009）
壹、結前生後
如是已說〈有尋有伺等三地決擇〉
。

〈三摩呬多地決擇〉，我今當說。

貳、隨應決擇【分三】（大正30，0644b20；披尋記：冊3，頁2009）
　（壹）、總辨等引【分七】
　　一、辨彼障【分二】
　　　（一）、略標
謂：補特伽羅，多隨煩惱
染污相續，不能正證心一境性。

　　　（二）、別釋【分二】
　　　　1、多隨煩惱【分三】
　　　　　（1）、徵
云何名為多隨煩惱？
　　　　　（2）、列

謂：有〔1〕諂
、〔2〕誑、〔3〕矯、〔4〕詐，〔5〕無慚無愧、〔6〕不信、〔7〕懈怠、〔8〕忘念、〔9〕不定、〔10〕惡慧、〔11〕慢緩、〔12〕猥雜、〔13〕趣向前行、〔14〕捨遠離軛、〔15〕於所學處不甚恭敬、〔16〕不顧沙門、〔17〕唯悕活命不為涅槃而求出家。
　　　　　（3）、釋【分二】
　　　　　　A、別辨相【分十七】
　　　　　　　（A）、有諂
云何有諂？謂：自有過，而不能於大師、智者、同梵行所，如實發露。
　　　　　　　（B）、有誑
云何有誑？謂：不真實顯己功德。彼實無德，而欲令他諸有智者、同梵行等了知有德。
　　　　　　　（C）、有矯【分二】
　　　　　　　　a、徵
云何有矯？
　　　　　　　　b、釋【分二】
　　　　　　　　　（a）、舉毀犯
謂：於增上戒毀犯尸羅，或於軌範毀犯軌範，由見、聞、疑，他所舉時，遂用餘事假託餘事，或設外言而相誘引，如《經》廣說。

　　　　　　　　　（b）、出增上
謂：由諂、誑增上力故。
　　　　　　　（D）、有詐
云何有詐？

謂：怖他故，或復於彼有所悕故；雖有犯重而不發露，亦不現行。非實意樂，詐於有智、同梵行所，現行親愛、恭敬、耎善〔之〕身、語二業。

　　　　　　　（E）無慚無愧
云何無慚無愧？

謂：觀於自，或復觀他，無所羞恥。故思毀犯，犯已不能如法出離，好為種種鬪調違諍。
　　　　　　　（F）、不信
云何不信？

謂：於佛、法、僧，心不清淨；於苦、集、滅、道，生不順解。
　　　　　　　（G）、懈怠
云何懈怠？

謂：執睡眠、偃臥為樂；晝夜唐捐，捨眾善品。
　　　　　　　（H）、忘念
云何忘念？

謂：於久遠所作、所說，不能隨念、不令隨憶、不守根門、不正知住。
　　　　　　　（I）、不定
云何不定？

謂：於定地，下至作意，亦不能得。

　　　　　　　（J）、惡慧
云何惡慧？

謂：住自見取，執不平等，難捨言論。
　　　　　　　（K）、慢緩
云何慢緩？

謂：不捷利、亦不明了。不自起
舉、無所能為，不能以身供侍有智、同梵行者。
　　　　　　　（L）、猥雜【分二】
　　　　　　　　a、徵
云何猥雜？
　　　　　　　　b、釋【分二】
　　　　　　　　　（a）、樂雜住
謂：樂與在家及出家眾共相雜住。
　　　　　　　　　（b）、樂尋思
又樂尋思諸惡不善、欲尋思等，乃至家勢相應尋思
，多隨尋思、多隨伺察。
　　　　　　　（M）、趣向前行【分二】
　　　　　　　　a、徵
云何趣向前行？
　　　　　　　　b、釋【分二】
　　　　　　　　　（a）、趣向
謂：

受僧祇，或復別人諸衣服等，所有利養；

或請僧祇及與別人，皆名趣向。

　　　　　　　　　（b）、前行
若諸苾芻，於如是事，最初前行，故名趣向前行。
　　　　　　　（N）、捨遠離軛
云何捨遠離軛？

謂：於遠離、邊際臥具，遠離眾惡、人所習近似寂靜室，遠棄捨之，不生欲樂。

　　　　　　　（O）、於諸學處不甚恭敬
云何於諸學處不甚恭敬？

謂：遭厄難，寧捨學處，不棄身命；志求身樂及與壽命，不能隨護所有學處。
　　　　　　　（P）、不顧沙門
云何不顧沙門？

謂：棄捨學處，好為退轉，或犯尸羅，行諸惡法，於內腐爛，廣說乃至實非梵行自稱梵行
；況當悕求沙門果，證八支聖道。

　　　　　　　（Q）、活命出家
云何唯悕活命不為涅槃而求出家？

謂：或為王之所逼迫，而求出家；或為怨賊之所逼迫、或為債
主之所逼切、或為恐怖之所逼切、或為財寶常所匱乏恐畏不活，而求出家；不為自調、自靜、自般涅槃，而求出家。

　　　　　　B、簡依處【分四】
　　　　　　　（A）、有諂等
當
知此中，依同梵行而共止住有所違犯，發起最初四隨煩惱。

　　　　　　　（B）、無慚無愧
依增上戒有所違犯，當知：發起〔5〕無慚無愧。
　　　　　　　（C）、不信等【分二】
　　　　　　　　a、總標
依增上心及增上慧，當知：發起始從不信，乃至惡慧諸隨煩惱。
　　　　　　　　b、別配
此中，

〔6〕不信及與〔7〕懈怠依俱〔增上心及增上慧〕違犯，

〔8〕忘念、〔9〕散亂依增上心違犯而起，〔10〕惡慧依犯增上慧起。
　　　　　　　（D）、慢緩等【分二】
　　　　　　　　a、不信等為增上
〔6〕不信、〔7〕懈怠增上力故，當知：發起〔11〕慢緩、〔12〕猥雜、〔13〕趣向前行、〔14〕捨遠離軛。
　　　　　　　　b、忘念等為增上
〔8〕忘念、〔9〕亂心及與〔10〕惡慧增上力故，當知：發起〔15〕於諸學處不甚恭敬、〔16〕不顧沙門、〔17〕唯悕活命不為涅槃而求出家。
　　　　2、補特伽羅【分二】
　　　　　（1）、總標
復有三種補特伽羅，依三處引諸隨煩惱。
　　　　　（2）、徵釋【分二】
　　　　　　A、三種補特伽羅
云何三種補特伽羅？

一、依正法而出家者，

二、在居家受用欲者，

三、正法外而出家者。
　　　　　　B、三處引隨煩惱【分二】
　　　　　　　（A）、徵
云何三處引隨煩惱？
　　　　　　　（B）、釋【分三】
　　　　　　　　a、依放逸處【分二】
　　　　　　　　　（a）、標能引
所謂：最初補特伽羅，依放逸處引隨煩惱。
　　　　　　　　　（b）、辨種類【分二】
　　　　　　　　　　Ⅰ、標
此復二種。
　　　　　　　　　　Ⅱ、列【分二】
　　　　　　　　　　　（Ⅰ）、依內
謂：或依內，妄顯己德，為衣服等利養恭敬，自說己得
勝過人法。
　　　　　　　　　　　（Ⅱ）、依他
或復依他諸有智者、同梵行等，以身、語業，逼迫、加害、損惱、毀辱。
　　　　　　　　b、依耽欲處【分二】
　　　　　　　　　（a）、標
當知：第二補特伽羅，依耽欲處引隨煩惱。
　　　　　　　　　（b）、釋
彼由耽著諸欲因緣，受用諸欲；依身、語、意，行三惡行
。
　　　　　　　　c、依邪行處【分三】
　　　　　　　　　（a）、標能引
當知：第三補特伽羅，依邪行處引隨煩惱。
　　　　　　　　　（b）、辨種類【分二】
　　　　　　　　　　Ⅰ、標列
略有三種，謂：

隨逐遠離、隨逐憒鬧、隨逐學處起隨煩惱。
　　　　　　　　　　Ⅱ、隨釋【分三】
　　　　　　　　　　　（Ⅰ）、隨逐遠離【分三】
　　　　　　　　　　　　i、徵
云何隨逐遠離起隨煩惱？
　　　　　　　　　　　　ii、釋【分三】
　　　　　　　　　　　　　（i）、住染汙
謂：諸外道隨逐遠離所有臥具，而為五蓋覆蔽其心。
　　　　　　　　　　　　　（ii）、住苦惱
或住於苦，領受身、心諸苦惱故。
　　　　　　　　　　　　　（iii）、無對治
或復遠離煩惱對治，由離信等五種根故。
　　　　　　　　　　　　iii、結
彼由如是住染污故，住苦惱故，無有對治能除染污，苦惱住故，是名隨逐遠離諸隨煩惱。
　　　　　　　　　　　（Ⅱ）、隨逐憒鬧【分三】
　　　　　　　　　　　　i、徵
云何隨逐憒鬧起隨煩惱？
　　　　　　　　　　　　ii、釋
謂：各別執異見、異欲相違言論，建立自品、他品差別，廣起忿恨，乃至誑諂。

　　　　　　　　　　　　iii、結
是名隨逐憒鬧諸隨煩惱。
　　　　　　　　　　　（Ⅲ）、隨逐學處【分三】
　　　　　　　　　　　　i、徵
云何隨逐學處起隨煩惱？
　　　　　　　　　　　　ii、釋【分三】
　　　　　　　　　　　　　（i）、隨逐戒學
謂：觀自、他現行諸罪，無有羞恥，毀戒、穿戒
，是名隨逐增上戒學諸隨煩惱。
　　　　　　　　　　　　　（ii）、隨逐心學
若有依止世間等至，於其下劣計自為勝，或於相似計自為勝，心生高舉，是名隨逐增上心學諸隨煩惱。
　　　　　　　　　　　　　（iii）、隨逐慧學
若少聽聞，不能觀察所有善法，是名隨逐增上慧學諸隨煩惱。
　　　　　　　　　（c）、釋邪行【分二】
　　　　　　　　　　Ⅰ、標異名
如是一切總略說名非法之行、不平等行。
　　　　　　　　　　Ⅱ、釋差別
由非善義，名非法行；非愛果義，名不平等行。
　　二、辨解脫【分二】（大正30，645b28；披尋記：冊3，頁2012）
　　　（一）、舉十徧處【分三】
　　　　1、標
復次，若觀行者，修十遍處能為五事。
　　　　2、徵
何等為五？
　　　　3、釋【分二】
　　　　　（1）、辨作業【分五】
　　　　　　A、能引化事變事神通
謂：由修習地遍處等，乃至白
遍處故，便能引發化事、變事諸聖神通。

　　　　　　B、能引往還無礙神通
又由修習空無邊處一切處故，便能引發往還無礙諸聖神通。

　　　　　　C、能引無諍等勝功德
又由修習識無邊處一切處故，便能引發無諍、願智、無礙解等諸勝功德。

　　　　　　D、能辨上處解脫
又即由此識無邊處遍處成滿，便能成辦無所有處解脫，及非想非非想處解脫。
　　　　　　E、能證滅受想定
又即由此成滿因故，便能證入想受滅解脫，最勝住所攝。

　　　　　（2）、明邊際
又由識無邊處故，無邊無量遍滿行轉
，是故此上不立遍處。
　　　（二）、顯諸解脫【分二】（大正30，645c9；披尋記：冊3，頁2013）
　　　　1、彼清淨道
勝處、遍處是諸解脫能清淨道。

　　　　2、解脫所知
又諸解脫由所知障解脫所顯
，由此聲聞及獨覺等，於所知障心得解脫。
　　三、辨愛味【分二】（大正30，645c12；披尋記：冊3，頁2013）
　　　（一）、相差別【分二】

　　　　1、標
復次，略由三相修等至者，愛味等至。
　　　　2、釋【分二】
　　　　　（1）、辨世【分三】
　　　　　　A、依過去
謂：或證得等至，出已計為清淨，可欣、可樂、可愛、可意，隨念愛味。
　　　　　　B、依未來
或未證得或已證得
，未來愛味增上力故，追求、欣樂而生愛味。
　　　　　　C、依現在【分二】
　　　　　　　（A）、標相
或已證得，計為清淨，可欣、可樂，乃至廣說現行愛味。
　　　　　　　（B）、料簡
若從定出，可生愛味；若正在定，無有愛味。
　　　　　（2）、釋名
言愛味者，謂於是中遍生貪著。

　　　（二）、地差別【分二】（大正30，645c19；披尋記：冊3，頁2014）
　　　　1、下地法
復次，下地諸法若生上地，不現在前。
　　　　2、上地法【分二】
　　　　　（1）、生下或現前
上地諸法若生下地，其離欲者或現在前。
　　　　　（2）、生下不現前【分二】
　　　　　　A、標欲繫
若生下地，於上起愛未得離欲不定心者，當言此愛是欲界繫。
　　　　　　B、簡愛別【分三】
　　　　　　　（A）、標
當知：此愛，或是染污、或不染污。
　　　　　　　（B）、釋【分二】
　　　　　　　　a、染汙【分三】
　　　　　　　　　（a）徵
云何染污？
　　　　　　　　　（b）釋【分二】
　　　　　　　　　　Ⅰ、愛當證
若生是心：「我今云何當證如是廣大喜樂所隨等至？若得證者，我當如是如是愛味。」
　　　　　　　　　　Ⅱ、愛當生
又「我云何當得生上，常恒不變？」
　　　　　　　　　（c）、結
當知：此愛是染污愛。
　　　　　　　　b、不染汙
若有起心，專求離欲，欣樂證入上地寂靜，當知：此愛是不染污。
　　四、辨斷滅【分二】（大正30，645c29；披尋記：冊3，頁2014）
　　　（一）、總標列
復有三種諸法斷滅，謂：

對治斷滅，

現行斷滅，

棄捨斷滅。
　　　（二）、隨別釋【分三】
　　　　1、對治斷滅
諸煩惱事之所顯現，是初斷滅。
　　　　2、現行斷滅
諸行生滅之所顯現，是第二斷滅。
　　　　3、棄捨斷滅
若生上地，或入無餘依涅槃界，下地諸行及一切行棄捨所顯，是第三斷滅。
　　五、辨退失
復有三退：

一、未得法退，

二、已得法退，

三、習行法退。

　　六、辨近分【分二】
　　　（一）、依所緣辨【分二】
　　　　1、前三道攝
復依世間諸近分定，若方便道、若無間道、若解脫道，或為斷滅、或為證得而修習者；彼於所緣，或觀過失、或觀寂靜，觀下過失、觀上寂靜。
　　　　2、勝進道攝
若勝進道，當知：彼是遍滿所緣
、或無漏緣
。
　　　（二）、依作意辨【分二】

　　　　1、標列六種
復次，諸近分攝六種作意，謂：了相等，乃至加行究竟作意。
　　　　2、配攝四道
此中，〔1〕了相、〔2〕勝解作意，方便道攝；〔3〕遠離、〔4〕加行究竟作意，無間道攝；〔5〕攝樂作意，四種道〔方便道、無間道、解脫道、勝進道〕攝；〔6〕觀察作意，勝進道攝。
　　七、辨定相【分二】（大正30，646a16；披尋記：冊3，頁2015）
　　　（一）、四種靜慮【分二】
　　　　1、靜慮境界【分二】
　　　　　（1）、不可思議【分二】
　　　　　　A、問
問：何緣故說：「修靜慮者靜慮境界不可思議？」

　　　　　　B、答【分二】
　　　　　　　（A）、釋
答：修靜慮者已善修治，磨瑩其心，有如是相威德勢力，隨所欲為，皆能成辦，非不如意，法性故爾。
　　　　　　　（B）、結
是故說彼由尋思道不可思議。
　　　　　（2）、成辦差別【分二】

　　　　　　A、舉事問
復有二種修靜慮者，〔1〕於一事中俱發變事勝解神通皆得自在，此二神通互相障礙，而此二通無偏大者不相映奪；〔2〕彼後無間一於此事神通無礙，如其所欲皆能轉變，第二神通便被障礙，此中，因緣云何應知？
　　　　　　B、記別答【分二】
　　　　　　　（A）、正答前問【分二】
　　　　　　　　a、舉所由
由彼二人勢力威德皆悉平等俱時發起變現神通，然其所作互不相似，由彼神通所欲為事，不相似故，於此一事二種神通互相障礙。
　　　　　　　　b、釋差別【分二】
　　　　　　　　　（a）、有障礙
爾時有一，作是思惟：「何因緣故我此神通今有障礙，將無我定有退失耶？」此一定者，即於此事起是餘心。
　　　　　　　　　（b）、無障礙
第二定者，即於此事數數專注心無散亂，所發神通能無障礙，隨神通力如意轉變。
　　　　　　　（B）、料簡所餘
若二神通威德不等，隨其勝者所作成辦；若二神通威德相似，先作意者成辦，非餘。
　　　　2、修靜慮者【分二】
　　　　　（1）、標列
復有四種修靜慮者：

一、依近分定修靜慮者，

二、依染污定修靜慮者，

三、依世間定修靜慮者，

四、依出世間定修靜慮者。
　　　　　（2）、隨釋【分四】
　　　　　　A、依近分定修靜慮者
於六作意，謂：了相等，乃至加行究竟作意修定轉時，當知：是初。
　　　　　　B、依染污定修靜慮者
愛上靜慮，廣說乃至疑上靜慮
，當知：第二。
　　　　　　C、依世間定修靜慮
若住餘善世間靜慮，當知：第三。謂：能引發現法樂住無量作意世間功德，又能引發遊戲神通。
　　　　　　D、依出世定修靜慮者
若順決擇分所攝受空、無願、無相解脫門所顯靜慮；當知：第四。
　　　（二）、二無心定【分二】（大正30，646b16；披尋記：冊3，頁2016）
　　　　1、無想定
復次，無想等至，當言唯一有漏。
　　　　2、滅盡定【分二】
　　　　　（1）、出體性【分二】
　　　　　　A、顯殊勝【分二】
　　　　　　　（A）、無漏
滅盡等至，當言無漏，由與煩惱不相應故、非相應故、無所緣故，非諸煩惱之所生故。
　　　　　　　（B）、出世間
是出世間，一切異生不能行故。
　　　　　　B、簡所除【分二】
　　　　　　　（A）、標
唯除已入遠地菩薩。
　　　　　　　（B）、釋
菩薩雖能起出世法令現在前，然由方便善巧力故，不捨煩惱。
　　　　　（2）、明所攝
又此等至，當言非學非無學攝，非所行故，似涅槃故。
　（貳）、引釋四經【分四】（大正30，646b23；披尋記：冊3，頁2017）
　　一、隨身念經【分四】
　　　（一）、標所釋經
復次，當釋《隨身念經》。
　　　（二）、廣釋差別【分五】
　　　　1、不定地清淨攝【分二】
　　　　　（1）、舉隨煩惱【分二】
　　　　　　A、標列
謂：心清淨行苾芻有四種隨煩惱：

一、毀犯禁戒，

二、散亂尋思，

三、保著內身，

四、保著外境。
　　　　　　B、隨釋【分四】
　　　　　　　（A）、毀犯禁
毀禁戒者，由憂悔門，於三摩地能為障礙。
　　　　　　　（B）、散亂尋思【分二】
　　　　　　　　a、標
亂尋思者，由三種門。
　　　　　　　　b、列
一、由於過去境隨念散亂門；

二、由依掉舉流散，惡見、惡聞、惡語、惡行，唯樂聞思散亂門；

三、由先串習勢力所持散亂門。
　　　　　　　（C）、保著內身
保著內身者，由於生死無厭患門。
　　　　　　　（D）、保著外境
保著外境者，於未來境由欣樂門。
　　　　　（2）、明彼對治【分二】
　　　　　　A、舉能對治【分四】
　　　　　　　（A）、正知作意
當知：此中，為欲對治初隨煩惱故，修一作意，謂：〔1〕正知作意。
　　　　　　　（B）、稱順彼所緣等作意【分二】
　　　　　　　　a、標
為欲對治第二隨煩惱故，修三作意。
　　　　　　　　b、列
謂：〔2〕稱順彼所緣作意，〔3〕了別彼相，能對治彼尋思作意，〔4〕彼所依心調練作意。

　　　　　　　（C）、分析積聚作意
為欲對治第三隨煩惱故，應修〔5〕分析積聚作意。
　　　　　　　（D）、不淨作意
為欲對治第四隨煩惱故，應當修習〔6〕不淨作意。
　　　　　　B、顯所對治【分五】
　　　　　　　（A）、忘念
又初作意修習多修習故，能斷忘念。
　　　　　　　（B）、貪欲
第二作意修習多修習故，能斷保著內身、外境二種貪欲。
　　　　　　　（C）、散亂【分二】
　　　　　　　　a、惡見等散亂
第三作意修習多修習故，能斷惡見等所有散亂。
　　　　　　　　b、串習勢力任持散亂
第四作意修習多修習故，能斷先所串習勢力任持所有散亂。
　　　　　　　（D）、於身淨有情想
第五作意修習多修習故，能斷於身淨有情想。
　　　　　　　（E）、四種婬相應貪
第六作意修習多修習故，能斷四貪，所謂：色貪、觸貪、形貪及承事貪。

　　　　2、定地清淨攝【分二】
　　　　　（1）、正定
如是作意修習為依，斷隨煩惱，心觸正定，證得〔1〕近分、根本勝定；又能證得〔2〕有喜、離喜、清淨安樂。

　　　　　（2）、正知【分二】
　　　　　　A、總槱
又依如是正定心故，如實了知上地有情無常性，及諸行無常性。
　　　　　　B、別釋【分二】
　　　　　　　（A）、了知有情無常性
云何了知有情無常住？

謂：得天眼清淨過人見諸有情，乃至廣說。

　　　　　　　（B）、了知諸行無常性
云何了知諸行無常性？

謂：能隨入未來、過去、現在作意緣生智
故。
　　　　3、依處清淨攝【分三】
　　　　　（1）、標依處
此隨身念依於三處。
　　　　　（2）、列三種

謂：〔1〕依增上心、增上慧學修治業地，〔2〕依增上心學處，〔3〕依增上慧學處。
　　　　　（3）、釋所為
為欲斷除所餘諸結，修念住等所有一切菩提分法之所依止。
　　　　4、不共清淨攝【分二】
　　　　　（1）、標
由三因緣不與一切外道沙門婆羅門共。
　　　　　（2）、釋
謂：於修治業地資糧圓滿故，於奢摩他聚無有愛味故，於般涅槃愛樂隨逐心，非煩惱火所生處故。
　　　　5、不共果清淨攝【分三】
　　　　　（1）、資糧圓滿果【分二】
　　　　　　A、標
又此修念資糧圓滿為依止故，四果清淨
。
　　　　　　B、釋
謂：處聚落，世法所生煩惱不染
。處阿練若，空閑所生煩惱不染
；處阿練若，聚落所生煩惱不染
；於二處所不能堪忍淋漏等苦煩惱不染
。
　　　　　（2）、定無愛味果【分二】
　　　　　　A、標
奢摩他聚無有愛味為依止故，五果清淨
。
　　　　　　B、釋
謂：四種清淨靜慮，及寂靜解脫。
　　　　　（3）、愛樂涅槃果【分二】
　　　　　　A、標
於般涅槃愛樂隨逐心，非煩惱火所生處為依止故，九果清淨
。
　　　　　　B、釋
謂：初三果及六神通。
　　　（三）、略攝要義【分二】
　　　　1、標
此隨身念，當知：五種清淨所攝。
　　　　2、釋
謂：不定地清淨故，定地清淨故，攝清淨故，不共清淨故，不共果清淨故。
　　　（四）、釋彼經名
又隨逐身轉故，彼所攝受故，名隨身念。
　　二、摩訶俱瑟祉羅經【分二】
（大正30，647a12；披尋記：冊3，頁2020）

　　　（一）、標所釋經
復次，當釋《摩訶俱瑟祉羅經》。
　　　（二）、廣顯彼義【分三】
　　　　　1、二種解脫【分二】

　　　　　　（1）、總標列
有二解脫：

一、慧解脫，

二、心解脫。
　　　　　　（2）、隨別釋【分二】
　　　　　　　A、世間攝【分三】
　　　　　　　　（A）、慧解脫【分二】
　　　　　　　　　a、所行
此中「依慧解脫，謂：世間慧之所行」者，當知：即是建立惡行及與善行并彼因緣。

　　　　　　　　　b、體性
「彼體性」者，當知：即是惡行、善行，并彼因緣，善、不善等體性差別，如實正智。

　　　　　　　　（B）、心解脫果
又「依心解脫，謂：心染淨之所依」者，當知：即是色等境界能取了別。「彼世間慧心解脫果」，當知：即是於彼相應、相雜下類雜染出故，即慧解脫增上力故。

　　　　　　　B、出世間攝【分二】
　　　　　　　　（A）、略辨【分二】
　　　　　　　　　a、慧所行
「出世間慧之所行」者，當知：即是由世間慧及心解脫增上力故，如實了知一切境界。
　　　　　　　　　b、解脫果
「即出世慧心解脫果」
，當知：即是一切種類雜染出故。

　　　　　　　　（B）、廣釋【分三】
　　　　　　　　　a、出體性
此中「若世間慧，若出世慧」，總略為一，說名正見。
　　　　　　　　　b、釋因緣
「正見因緣」，當知：即是有佛出世、聽聞正法、無倒思惟。
　　　　　　　　　c、顯得果【分三】
　　　　　　　　　　（a）、辨果相【分二】
　　　　　　　　　　　Ⅰ、標
又「出世間正見果相」，當知：即是前後常故，無所對故。
　　　　　　　　　　　Ⅱ、釋【分二】
　　　　　　　　　　　　（Ⅰ）、簡有所對
若法：所治若有，生已無滅；所治若無，滅已有生，彼法名有所對。
　　　　　　　　　　　　（Ⅱ）、顯無所對
若法：所治若有、若無，若生、不生，常時是有，彼法名無所對。
　　　　　　　　　　（b）、辨清淨
又「即此果由心解脫增上力故，於自所行及彼所依得清淨」者，當知：即是由清淨心增上力故，於諸色根所行境界不生雜染，及令諸根順清淨故。

　　　　　　　　　　（c）、辨依住
又「解脫心住」者，當知：即是壽之與煖，展轉相依相屬而住。
　　　　　2、彼果差別【分二】
　　　　　　（1）、第一義
又「此世間及出世間二種解脫果差別」者，當知：即是於諸受中及因緣中，有癡愛者後有當生，無癡愛者後有不生。
　　　　　　（2）、第二義
又「彼相雜而相應故，彼能依止心法清淨」，當知：即是非現在緣之所染污領受彼故。

　　　　　3、二解脫住差別【分二】

　　　　　　（1）、列釋【分六】

「即二解脫住差別」者，當知：即是六寂靜故。
　　　　　　　A、識沒寂靜
由清淨識沒平等故，非由彼所依平等故。
　　　　　　　B、入定寂靜
於入定時不由加行，入寂靜故。
　　　　　　　C、出定寂靜
於出定時不由加行，出寂靜故、次第出故。

　　　　　　　D、在定寂靜
於在定時三行不行，得寂靜故。
　　　　　　　E、於遠離出寂靜【分二】
　　　　　　　　（A）、標
於遠離出，心寂靜故，謂：於三時。
　　　　　　　　（B）、列
一、於阿練若與同梵行共相雜住，

二、於聚落中與諸在家共相雜住，

三、於二處行相現行。

　　　　　　　F、於親近出寂靜【分二】
　　　　　　　　（A）、正辨出時【分二】
　　　　　　　　　a、標
於親近出，心寂靜故，謂：於三時。
　　　　　　　　　b、列
一、於有色世間勝定出故，

二、於無色世間勝定出故，

三、於出世間有心定出故。
　　　　　　　　（B）、更顯諸定【分二】
　　　　　　　　　a、獲得
又此諸定非唯滅定出已方得，亦先已得，今起現前。
　　　　　　　　　b、清淨【分二】
　　　　　　　　　　（a）、由次第定
此中，前二由次第定故，展轉獲得勝定清淨。

　　　　　　　　　　（b）、不由次第定
後一不由次第定故，然由通達無相界故，展轉獲得勝定清淨。
　　　　　　（2）、料簡【分二】
　　　　　　　A、有相定
又有相定，由有相作意入、住、出定。
　　　　　　　B、無相定
若無相定，由無相作意入定、住定；由有相作意，當知：出定。
　　三、法因緣經【分二】（大正30，647b26；披尋記：冊3，頁2024）
　　　（一）、標所釋經
復次，當釋《法因緣經》。
　　　（二）、廣顯彼義【分四】
　　　　1、標
謂：於《阿毘達摩》、《阿毘毘奈耶》中，善巧苾芻或鄔波索迦，欲依解了而請問者，當依八相而興請問。
　　　　2、徵
何等八相？
　　　　3、列
謂：解了事，解了所治，解了果，解了自性，解了果差別，解了所依，解了功德，解了證得。
　　　　4、釋【分八】
　　　　　（1）、解了事
解了事者，謂：能解了五取蘊故。
　　　　　（2）、解了所治【分二】
　　　　　　A、標
解了所治者，謂：愛雜染及見雜染。
　　　　　　B、釋【分二】
　　　　　　　（A）、愛雜染
由愛雜染故，於後有滅不生欣樂。
　　　　　　　（B）、見雜染
由見雜染故，雖生欣樂而不能證。
　　　　　（3）、解了果
解了果者，謂：此二
種雜染永斷。
　　　　　（4）、解了自性【分二】
　　　　　　A、出道支
解了自性者，謂：八聖支道。
　　　　　　B、廣差別【分三】
　　　　　　　（A）、標
此復種種差別宣說。
　　　　　　　（B）、釋【分二】
　　　　　　　　a、建立道支
對治外道諸邪道故，名八聖支道。
　　　　　　　　b、建立三蘊【分二】
　　　　　　　　　（a）、標
對治三種雜染故，建立三蘊。

　　　　　　　　　（b）、列
謂：對治惡行雜染故，對治諸欲雜染故，對治諸見雜染故。
　　　　　　　（C）、攝
是出世間有為所攝。
　　　　　（5）、解了果差別【分二】
　　　　　　A、出體
解了果差別者，謂：諸斷滅。
　　　　　　B、明攝
是出世間無為所攝。
　　　　　（6）、解了所依【分二】
　　　　　　A、出體
解了所依者，謂：三摩地。
　　　　　　B、辨類
此復四種應知：

一、由種姓故，謂：所有定一切皆由靜慮種姓，隨所宣說諸靜慮支皆能解了；

二、由相故；

三、由生所緣相故；

四、由成辦因緣相故。
　　　　　（7）、解了功德【分二】

　　　　　　A、出體
解了功德者，謂：滅盡定最第一住，說名：解了功德。

　　　　　　B、廣相
當知：此相復有五種，謂：滅事故，寂靜相似影像故，入定因緣故，出定因緣故，出定功德故。
　　　　　（8）、解了證得【分二】
　　　　　　A、略標列
解了證得者，謂：於五取蘊以八種相觀察諸受，謂：觀察自性、觀察現法轉因緣、觀察現法轉滅因緣、觀察當來轉因緣、觀察彼二轉滅因緣、觀察轉因緣因緣、觀察還因緣因緣，及觀察還。

　　　　　　B、別決擇【分二】
　　　　　　　（A）、決擇自性
此中，

樂俱行對治，謂：於最勝根本靜慮。

苦俱行對治，謂：得近分出離欲俱行。

不苦不樂俱行對治，謂：即於根本靜慮。

　　　　　　　（B）、決擇因緣滅【分二】
　　　　　　　　a、顯第一義
為欲顯示轉因緣滅故，即依諸受說所有受皆悉是苦，由彼三受約第一義皆是苦故。

　　　　　　　　b、廣相對治【分三】
　　　　　　　　　（a）、標義
言相對者，謂：有此故施設於彼，是名相對。
　　　　　　　　　（b）、舉類【分四】
　　　　　　　　　　Ⅰ、自類不同對
此中，諸受展轉相對，由彼一切苦所攝故。
　　　　　　　　　　Ⅱ、由為助伴對
又由有此第一義苦，施設無智。
　　　　　　　　　　Ⅲ、能治所治對
由有此故，施設治彼出世之慧。
　　　　　　　　　　Ⅳ、因果相屬對
由有此故，施設彼果寂滅涅槃。

　　　　　　　　　（c）、結說
是故彼彼諸法，說與彼彼諸法相對。
　　四、眠經【分二】
（大正30，648a4；披尋記：冊3，頁2027）
　　　（一）、標所釋經
復次，當釋《眠經》
。
　　　（二）、略釋彼義【分二】
　　　　1、五對治相【分二】
　　　　　（1）、標
謂：勤修習內心寂靜奢摩他行諸苾芻等，為欲斷除諸隨煩惱，應知五種對治之相。
　　　　　（2）、列
謂：〔1〕遠離闇相，〔2〕於能隨順舉歡喜法，發生正舉加行道理，損害〔3〕諸見、〔4〕諸見功用、〔5〕諸見所依功用。

　　　　2、五任持法【分三】
　　　　　（1）、標
彼隨煩惱既斷滅已，復有五種任持定法。
　　　　　（2）、徵
何等為五？
　　　　　（3）、列
謂：

〔1〕諸遠離，〔2〕遠離處所、順定言說；

〔3〕順無染心資生眾具；

〔4〕從有智者、同梵行所，獲得隨順教授教誡美妙言說；

〔5〕於諸世間等持、等至，遠離愛味及無漏行如理作意。

　（參）、別廣諸相【分三】（大正30，648a14；披尋記：冊3，頁2027）
　　一、順違法攝【分二】
　　　（一）、隨順【分三】
　　　　1、順清淨【分二】
　　　　　（1）、總標列
復次，彼勤修習增上心學諸苾芻等，由三因緣當遣現行染污尋思，謂：〔1〕遠離所緣故，〔2〕厭患自性故，〔3〕遠離自性故。
　　　　　（2）、隨難釋【分二】
　　　　　　A、標
由三因緣遠離自性。
　　　　　　B、釋【分三】
　　　　　　　（A）、頓遠離
謂：有對治力，根猛利者，能頓遠離。
　　　　　　　（B）、漸遠離
無對治力，根處中者，如其麁相能漸遠離。
　　　　　　　（C）、見過患
無對治力，根下劣者，於諸尋思因緣財食深見過患。
　　　　2、順出離【分二】

　　　　　（1）、標
復次，諸苾芻有六順出離界三摩地修習支者，謂：諸苾芻於閑靜室勤修觀行，當知：三種補特伽羅有三三摩地。
　　　　　（2）、釋【分三】
　　　　　　A、勤修習增上心
謂：勤修習增上心者，於四有情怨行、惡行、淨行、恩行有眾生緣定。
　　　　　　B、勤修習趣究竟
又勤修習趣究竟者，有法緣定。
　　　　　　C、勤修習諦現觀
又勤修習諦現觀者，有法緣定。

　　　　3、順通達【分二】
　　　　　（1）、由三大性【分二】
　　　　　　A、標
復次，由三種大性大三摩地，能令速疾通達真如，既通達已能盡諸漏。
　　　　　　B、列
謂：由所緣大性故，由精勤大性故，由方便所攝作意大性故。

　　　　　（2）、由二遠離【分二】
　　　　　　A、標
又有二遠離，能令速疾通達真如。
　　　　　　B、列
謂：於行處遠離憒閙，及於住處離惡尋思。

表一、《中阿含經》卷58（第211經）〈大拘絺羅經〉＆

《瑜伽師地論》卷62釋《摩訶俱瑟祉羅經》之比對

	科判
	《中阿含經》卷58（第211經）〈大拘絺羅經〉
	《瑜伽師地論》卷62釋《摩訶俱瑟祉羅經》

	（一）、標所釋經
	
	復次，當釋《摩訶俱瑟祉羅經》

	（二）、廣顯彼義
　1、二種解脫
　　（1）、總標列
	
	有二解脫：一、慧解脫，二、心解脫。

	　　（2）、隨別釋
　　　A、世間攝
　　　　（A）、慧解脫
　　　　　a、所行
	「…不善者說不善，不善根者說不善根。何者不善？何者不善根耶？」「身惡行，口、意惡行，是不善也。貪、恚、癡，是不善根也。是謂不善，是謂不善根。」

「…善者說善，善根者說善根。何者為善？何者為善根耶？」「身妙行，口、意妙行，是善也。不貪、不恚、不癡，是善根也。是謂為善，是謂善根。」
	此中「依慧解脫，謂：世間慧之所行」者，當知：即是建立惡行及與善行并彼因緣。

	　　　　　b、體性
	「…智慧者說智慧，何者智慧？」「知如是故說智慧，知何等耶？知此苦如真，知此苦集、知此苦滅、知此苦滅道如真，知如是故說智慧。」
	「彼體性」者，當知：即是惡行、善行，并彼因緣，善、不善等體性差別，如實正智。

	　　　　（B）、心解脫
	「…識者說識。何者識耶？」「識識是故說識。識何等耶？識色，識聲、香、味、觸、法，識識是故說識。」
	又「依心解脫，謂：心染淨之所依」者，當知：即是色等境界，能取了別。

	　　　　（C）、彼二果
	「…智慧及識，此二法為合為別，此二法可得別施設耶？」「此二法合不別，此二法不可別施設。所以者何？智慧所知，卽是識所識，是故此二法合不別，此二法不可別施設。」

「…知者汝以何等知？」「知者我以智慧知。」

「…智慧有何義？有何勝？有何功德？」「智慧者有厭義、無欲義、見如真義。」

「…云何正見？」「知苦如真，知習、滅、道如真者，是謂正見。」

「…有幾支攝正見，得心解脫果、慧解脫果？得心解脫功德、慧解脫功德耶？」「有五支攝正見，得心解脫果、慧解脫果，得心解脫功德、慧解脫功德。云何為五？一者、真諦所攝，二者、戒所攝，三者、博聞所攝，四者、止所攝，五者、觀所攝。是謂有五支攝正見，得心解脫果、慧解脫果，得心解脫功德、慧解脫功德。」
	「彼世間慧心解脫果」，當知：即是於彼相應、相雜下類雜染出故，即慧解脫增上力故。

	　　　B、出世間攝
　　　　（A）、略辨
　　　　　a、慧所行
	
	「出世間慧之所行」者，當知：即是由世間慧及心解脫增上力故，如實了知一切境界。

	　　　　　b、解脫果
	
	「即出世慧心解脫果」，當知：即是一切種類雜染出故。

	　　　　（B）、廣釋
　　　　　a、出體性
	
	此中「若世間慧，若出世慧」，總略為一，說名正見。

	　　　　　b、釋因緣
	「…幾因幾緣生正見耶？」「二因二緣而生正見。云何為二？一者、從他聞，二者、內自思惟，是謂二因二緣而生正見。」
	「正見因緣」，當知：即是有佛出世、聽聞正法、無倒思惟。

	　　　　　c、顯得果
　　　　　　（a）、辨果相
　　　　　　　Ⅰ、標
	「…滅者有何對？」「滅者無有對。」
	又「出世間正見果相」，當知：即是前後常故，無所對故。

	　　　　　　　Ⅱ、釋
　　　　　　　　（Ⅰ）、簡有所對
	
	若法：所治若有，生已無滅；所治若無，滅已有生，彼法名有所對。

	　　　　　　　　（Ⅱ）、顯無所對
	
	若法：所治若有、若無，若生、不生，常時是有，彼法名無所對。

	　　　　　　（b）、辨清淨
	「…有五根異行、異境界，各各受自境界。眼根，耳、鼻、舌、身根，此五根異行、異境界，各各受自境界，誰為彼盡受境界？誰為彼依耶？」「五根異行、異境界，各各自受境界。眼根，耳、鼻、舌、身根，此五根異行、異境界，各各受自境界，意為彼盡受境界，意為彼依。」

「…意者依何住耶？」「意者依壽，依壽住。」

「…壽者依何住耶？」「壽者依暖，依暖住。」

「…壽及暖，此二法為合為別？此二法可得別施設耶？」「壽及暖，此二法合不別，此二法不可別施設。所以者何？因壽故有暖，因暖故有壽。若無壽者則無暖，無暖者則無壽。猶如因油因炷，故得燃燈，彼中因焰故有光，因光故有焰。若無焰者則無光，無光者則無焰。如是因壽故有暖，因暖故有壽。若無壽者則無暖，無暖者則無壽。是故此二法合不別，此二法不可別施設。」

「…有幾法生身死已，身棄塚間，如木無情？」「有三法生身死已，身棄塚間，如木無情。云何為三？一者壽，二者暖，三者識。此三法生身死已，身棄塚間，如木無情。」
	又「即此果由心解脫增上力故，於自所行及彼所依得清淨」者，當知：即是由清淨心增上力故，於諸色根所行境界不生雜染，及令諸根順清淨故。

	　　　　　　（c）、辨依住
	
	又「解脫心住」者，當知：即是壽之與煖，展轉相依相屬而住。

	　2、彼果差別
　　（1）、第一義
	「…云何生當來有？」「愚癡凡夫無知、不多聞，無明所覆，愛結所繫，不見善知識，不知聖法，不御聖法，是謂生當來有。」

「…云何不生當來有？」「若無明已盡，明已生者，必盡苦也，是謂不生於當來有。」
	又「此世間及出世間二種解脫果差別」者，當知：即是於諸受中及因緣中，有癡愛者後有當生，無癡愛者後有不生。

	　　（2）、第二義
	
	又「彼相雜而相應故，彼能依止心法清淨」，當知：即是非現在緣之所染污領受彼故。

	　3、二解脫住差別
　　（1）、列釋
	
	「即二解脫住差別」者，當知：即是六寂靜故。

	　　　A、識沒寂靜
	「…若死及入滅盡定者，有何差別？」「死者壽命滅訖，溫暖已去，諸根敗壞。比丘入滅盡定者，壽不滅訖，暖亦不去，諸根不敗壞。死及入滅盡定者，是謂差別。」

「…若入滅盡定及入無想定者，有何差別？」「比丘入滅盡定者，想及知滅；比丘入無想定者，想知不滅。若入滅盡定及入無想定者，是謂差別。」

「…若從滅盡定起及從無想定起者，有何差別？」「比丘從滅盡定起時，不如是念：我從滅盡定起。比丘從無想定起時，作如是念：我為有想？我為無想？從滅盡定起及從無想定起者，是謂差別。」

「…比丘入滅盡定時先滅何法？為身行？為口、意行耶？」「比丘入滅盡定時，先滅身行，次滅口行，後滅意行。」

「…比丘從滅盡定起時，先生何法？為身行，口、意行耶？」「比丘從滅盡定起時，先生意行，次生口行，後生身行。」

「…比丘從滅盡定起時觸幾觸？」「比丘從滅盡定起時觸三觸。云何為三？一者、不移動觸，二者、無所有觸，三者、無相觸。比丘從滅盡定起時觸此三觸。」

「…空、無願、無相，此三法異義、異文耶？為一義、異文耶？」「空、無願、無相，此三法異義、異文。」

「…有幾因幾緣生不移動定耶？」「有四因四緣生不移動定。云何為四？若比丘離欲、離惡不善之法，……至得第四禪成就遊，是謂四因四緣生不移動定。」

「…有幾因幾緣生無所有定耶？」「有三因三緣生無所有定。云何為三？若比丘度一切色想，……至得無所有處成就遊，是謂有三因三緣生無所有定。」

「…有幾因幾緣生無想定？」「有二因二緣生無想定。云何為二？一者、不念一切想，二者、念無想界，是謂二因二緣生無想定。」

「…有幾因幾緣住無想定耶？」「有二因二緣住無想定。云何為二？一者、不念一切想，二者、念無想界，是謂二因二緣住無想定。」

「…有幾因幾緣從無想定起？」「有三因三緣從無想定起。云何為三？一者、念一切想，二者、不念無想界，三者、因此身因六處緣命根，是謂三因三緣從無想定起。」…」
	由清淨識沒平等故，非由彼所依，平等故。

	　　　B、入定寂靜
	
	於入定時，不由加行入，寂靜故。

	　　　C、出定寂靜
	
	於出定時，不由加行出，寂靜故、次第出故。

	　　　D、在定寂靜
	
	於在定時，三行不行，得寂靜故。

	　　　E、於遠離出寂靜
　　　　（A）、標
	
	於遠離出，心寂靜故，謂：於三時。

	　　　　（B）、列
	
	一、於阿練若與同梵行共相雜住，二、於聚落中與諸在家共相雜住，三、於二處行相現行。

	　　　F、於親近出寂靜
　　　　（A）、正辨出時
　　　　　a、標
	
	於親近出，心寂靜故，謂：於三時。

	　　　　　b、列
	
	一、於有色世間勝定出故，二、於無色世間勝定出故，三、於出世間有心定出故。

	　　　　（B）、更顯諸定
　　　　　a、獲得
	
	又此諸定非唯滅定出已方得，亦先已得，今起現前。

	　　　　　b、清淨
　　　　　　（a）、由次第定
	
	此中，前二由次第定故，展轉獲得勝定清淨。

	　　　　　　（b）、不由次第定
	
	後一不由次第定故，然由通達無相界故，展轉獲得勝定清淨。

	　　（2）、料簡
　　　A、有相定
	
	又有相定，由有相作意入、住、出定。

	　　　B、無相定
	
	若無相定，由無相作意入定、住定；由有相作意，當知：出定。


表二、《中阿含經》卷20（第83經）〈長老上尊睡眠經〉＆

《瑜伽師地論》卷62釋《眠經》之比對

	科判
	《中阿含經》卷20（第83經）〈長老上尊睡眠經〉
	《瑜伽師地論》卷62釋《眠經》

	　　　（一）、標所釋經
	
	復次，當釋《眠經》。

	　　　（二）、略釋彼義
　　　　1、五對治相
　　　　　（1）、標
	…尊者大目揵連獨安靜處宴坐思惟而便睡眠，…，世尊從定而寤，告曰：『…汝著睡眠，…汝著睡眠。』
尊者大目揵連白世尊曰：『唯然，世尊！』
	謂：勤修習內心寂靜奢摩他行諸苾芻等，為欲斷除諸隨煩惱，應知五種對治之相。

	　　　　　（2）、列
	佛復告曰：『…如所相著睡眠，汝莫修彼相！亦莫廣布！如是睡眠便可得滅。

若汝睡眠故不滅者，…當隨本所聞法，隨而受持廣布誦習，如是睡眠便可得滅。

若汝睡眠故不滅者，…當隨本所聞法，隨而受持為他廣說，如是睡眠便可得滅。

若汝睡眠故不滅者，…當隨本所聞法，隨而受持、心念、心思，如是睡眠便可得滅。

若汝睡眠故不滅者，…當以兩手捫摸於耳，如是睡眠便可得滅。』

『若汝睡眠故不滅者，…當以冷水澡洗面目及灑身體，如是睡眠便可得滅。

若汝睡眠故不滅者，…當從室出，外觀四方，瞻視星宿，如是睡眠便可得滅。

若汝睡眠故不滅者，…當從室出，而至屋頭，露地經行，守護諸根，心安在內，於後前想，如是睡眠便可得滅。

若汝睡眠故不滅者，…當捨經行道，至經行道頭，敷尼師檀，結跏趺坐，如是睡眠便可得滅。

若汝睡眠故不滅者，…當還入室，四疊優多羅僧以敷床上，襞僧伽梨作枕，右脇而臥，足足相累，心作明想，立正念正智，常欲起想。』
	謂：

〔1〕遠離闇相，

〔2〕於能隨順舉歡喜法，發生正舉加行道理，

損害〔3〕諸見、〔4〕諸見功用、〔5〕諸見所依功用。


	　　　　2、五任持法
　　　　　（1）、標
	
	彼隨煩惱既斷滅已，復有五種任持定法。

	　　　　　（2）、徵
	
	何等為五？

	　　　　　（3）、列
	『…莫計床樂眠臥安快！莫貪財利！莫著名譽！所以者何？我說一切法不可與會，亦說與會。…我說何法不可與會？…若道俗法共合會者，我說此法不可與會。…若道俗法共合會者，便多有所說。若多有所說者，則便有調。若有調者，便心不息。…若心不息者，便心離定。…是故我說不可與會。…我說何法可與共會？…彼無事處，我說此法可與共會。山林樹下空安靜處，高巖石室寂無音聲，遠離，無惡，無有人民，隨順宴坐。…我說此法可與共會。』

『…汝若入村行乞食者，當以厭利，厭供養、恭敬。汝若於利、供養、恭敬心作厭已，便入村乞食。…莫以高大意入村乞食！所以者何？諸長者家有如是事，比丘來乞食，令長者不作意。比丘便作是念：誰壞我長者家？所以者何？我入長者家，長者不作意。因是生憂，因憂生調，因調生心不息，因心不息，心便離定。…汝說法時莫以諍說！若諍說者，便多有所說；因多說故，則便生調；因生調故，便心不息；因心不息故，便心離定。…汝說法時莫強，說法如師子。…汝說法時，下意說法，捨力、滅力、破壞於力，當以不強，說法如師子。…當學如是！』

爾時，尊者大目揵連卽從座起，偏袒著衣，叉手向佛，白曰：『世尊！云何比丘得至究竟？究竟白淨、究竟梵行、究竟梵行訖？』
世尊告曰：『…比丘若覺樂、覺苦、覺不苦不樂者，彼此覺觀無常、觀興衰、觀斷、觀無欲、觀滅、觀捨；彼此覺觀無常、觀興衰、觀斷、觀無欲、觀滅、觀捨已，不受此世；因不受世已，便不疲勞；因不疲勞已，便般涅槃：生已盡，梵行已立，所作已辦，不更受有，知如真。…如是比丘得至究竟，究竟白淨、究竟梵行、究竟梵行訖。』…
	謂：

〔1〕諸遠離，

〔2〕遠離處所、順定言說；

〔3〕順無染心資生眾具；

〔4〕從有智者、同梵行所，獲得隨順教授教誡美妙言說；

〔5〕於諸世間等持、等至，遠離愛味及無漏行如理作意。


� 此即韓清淨著《瑜伽師地論科記披尋記彙編》，以下略稱《披尋記》。


� 攝決擇分共有以下內容：


攝決擇分�
卷數�
�
第一、五識身地、意地決擇�
51～57�
�
第二、有尋有伺等三地決擇�
58～61�
�
第三、三摩呬多地決擇�
62～63�
�
第四、非三摩呬多地決擇�
63�
�
第五、有心地決擇�
63�
�
第六、無心地決擇�
63�
�
第七、聞所成慧地決擇�
64�
�
第八、思所成慧地決擇�
65～66�
�
第九、修所成慧地決擇�
67�
�
第十、聲聞地決擇�
67～71�
�
第十一、菩薩地決擇�
72～80�
�
第十二、有餘依及無餘依二地決擇�
80�
�
 此科判主要依林崇安所編的科判，內觀教育基金會出版，【內觀教育版】2003。


� 《瑜伽師地論》卷58～61（大正30，620c28～644b10）。


� 《瑜伽論記》卷17（大正42，692c13～21）：「


景云：『就此十八隨煩惱中，或就根本或〔惑【甲】〕上隨義假立，或別有體俱稟貪氣分而生，如前已說。』


基云：『此中，名隨煩惱者：隨惱於心名隨煩惱，亦隨煩惱而生名隨煩惱。此中兩釋，若染污心所隨他煩惱而生，如《俱舍》〈隨眠品〉說：行蘊心所並此，是中准前，如離事中一切皆是。然據勝者，此《論》唯言二十二等，此中二十二外所有，不出二十二體，以相收攝，尋之可知。』」


《瑜伽師地論》卷58（大正30，622b23～c14）：「


云何名隨煩惱？


略由四相差別建立：一、通一切不善心起；二、通一切染污心起；三、於各別不善心起；四、善不善無記心起，非一切處，非一切時。


謂無慚、無愧名，通一切不善心起隨煩惱。


放逸、掉舉、惛沈、不信、懈怠、邪欲，邪勝解、邪念、散亂、不正知，此十隨煩惱。通一切染污心起，通一切處三界所繫。


忿、恨、覆、惱、嫉、慳、誑、諂、憍、害，此十隨煩惱，各別不善心起。若一生時，必無第二。如是十種皆欲界繫，除誑、諂、憍。


由誑及諂，至初靜慮憍通三界，此并前二，若在上地唯無記性。


尋、伺、惡作、睡眠，此四隨煩惱，通善不善無記心起，非一切處非一切時。若有極久尋求伺察，便令身疲念失心亦勞損，是故尋、伺名隨煩惱，此二乃至初靜慮地。惡作、睡眠唯在欲界。


又有定地諸隨煩惱，謂尋、伺、誑、諂、惛沈、掉舉、憍、放逸、懈怠等。初靜慮地有初四種，餘通一切地。


若〈雜事〉中，世尊所說諸隨煩惱，廣說乃至愁、歎、憂、苦、隨擾惱等，及〈攝事分〉廣所分別，如是一切諸隨煩惱，皆是此中四相差別，隨其所應，相攝應知。」


� 請參見：《雜阿含經》卷18〈497經〉（大正2，130b9～13）：「若彼比丘諂曲，幻偽，欺誑，不信，無慚、無愧，懈怠，失念，不定，惡慧，慢緩，違於遠離，不敬戒律，不顧沙門、不勤修學、不自省察，為命出家，不求涅槃，如是等人，聞我舉罪則生瞋恚。」


� 《大正藏》30，644b22原作「詔」，今依《高麗藏》15，1064a8改作「諂」。


� 《瑜伽師地論》卷22（大正30，404b11～15）：「彼由如是或依矯、詐，或邪妄語，或假現相，或苦研逼，或利求利種種狀相，而從他所非法希求所有衣服、飲食、臥具、病緣醫藥、諸資生具。非以正法而有所求，由非法故，說名邪命。」


《瑜伽師地論》卷100（大正30，877b11～23）：「復有苾芻，恭敬、利養、欲愛現行。見有他人，多饒財寶，眾所知識，具大福祐，則便親附、殷重承事；非愛、非敬、亦非樂法，專為利養、恭敬因緣。


如是思惟：攝取質直、忍辱、柔和為依止師，我於其處隨意自在。彼於我所多有施為；而我於彼都無所作。


如是思惟：攝取捷慧、愛樂修福、同梵行者以為助伴；所有僧事及其餘事，皆令彼作，我獨蕭然自得而住。


如是或有毀犯禁戒，同梵行者正詰問時，便不分明、假託餘事而有所說。


如是名為行矯偽行、誑諂處所，由此因緣起諸鬪諍，餘隨所應當知其相。」


� 《瑜伽師地論》卷100（大正30，877b11～23）：「復有苾芻，恭敬、利養、欲愛現行。見有他人，多饒財寶，眾所知識，具大福祐，則便親附、殷重承事；非愛、非敬、亦非樂法，專為利養、恭敬因緣。


如是思惟：攝取質直、忍辱、柔和為依止師，我於其處隨意自在。彼於我所多有施為；而我於彼都無所作。


如是思惟：攝取捷慧、愛樂修福、同梵行者以為助伴；所有僧事及其餘事，皆令彼作，我獨蕭然自得而住。


如是或有毀犯禁戒，同梵行者正詰問時，便不分明、假託餘事而有所說。


如是名為行矯偽行、誑諂處所，由此因緣起諸鬪諍，餘隨所應當知：其相。」


� 《披尋記》，冊3，頁2010：「『於定地，下至作意，亦不能得』者：謂：未獲得色界定地所攝少分微妙正作意。故〈本地分中聲聞地〉〔《瑜伽師地論》卷32（大正30，465a1～3）〕說：『由奢摩他所攝持故，心於所緣寂靜行轉。從是已後，於瑜伽行初修業者，名有作意；始得墮在有作意數。』與彼相違，名不能得。」


� 起＝超【宋】【元】【明】，（大正30，644d，n. 2）。


� 《瑜伽師地論》卷89（大正30，803a18～b1）：「


心懷愛染，攀緣諸欲，起發意言，隨順隨轉，名欲尋思。


心懷憎惡，於他攀緣不饒益相，起發意言，隨順隨轉，名恚尋思。


心懷損惱，於他攀緣惱亂之相，起發意言，餘如前說，名害尋思。


心懷染污，攀緣親戚，起發意言，餘如前說，是故說名親里尋思。


心懷染污，攀緣國土，起發意言，餘如前說，是故說名國土尋思。


心懷染污，攀緣自義，推託遷延，後時望得，起發意言，餘如前說，是故說名不死尋思。


心懷染污，攀緣自、他，若劣、若勝，起發意言，餘如前說，是名輕蔑相應尋思。


心懷染污，攀緣施主往還家勢，起發意言，隨順隨轉，是名家勢相應尋思。」


� 《瑜伽論記》卷17（大正42，692c25～693a4）：「


云何捨遠離軛？謂：於遠離邊際臥具等者。


景云：『阿蘭若處為遠離彼故，臥具最是下品，故名邊際。若住此處遠離眾惡，遠離人所習近，雖住空林似寂靜室，何者住此遠離之中，如牛被軛不得縱逸。今時遠棄捨之，不生欲樂故捨遠離軛。』


泰云：『謂：差〔若【甲】〕善軛，最勝臥具極處名邊際；惡人近靜室，謂：可作婬處似定室。若能離邊際臥具及惡人靜室，即是善軛也，此捨名捨離善軛。』」


《瑜伽師地論》卷85（大正30，778a12～14）：「


復次、由四支故，具足遠離，名善具足。何等為四？一者、無第二而住，二者、處邊際臥具，三者、其身遠離，四者、其心遠離。」


� 請參見：


〔1〕


《瑜伽師地論》卷21（大正30，398b7～13）：「


既出家已，樂與在家及出家眾共諠雜住。


或發邪願修諸梵行，謂求生天或餘天處。


或樂退捨所學禁戒，或犯尸羅，內懷朽敗，外現真實。


如水所生雜穢蝸牛，螺音狗行。


實非沙門，自稱沙門，非行梵行，自稱梵行。


如是亦依過去、未來、現在世別。」


《瑜伽論記》卷6（大正42，432a27〜b4）：「


如水所生雜穢蝸牛，螺音狗行者：


景云：『蝸牛在水行時令水穢濁，如彼牛[泳-永+垂]，西國界螺音，然有者狗咢似彼螺音而行狗行，譬彼苾芻內懷貪等。』


泰又解云：『佛法如水，破戒苾芻，如水眾雜穢蝸牛，又如狗好聲如螺。然有狗行，破戒苾芻，形相似實，實性惡行』」。


〔2〕


《瑜伽師地論》卷22（大正30，404c1～6）：「云何名為『所受失壞』？釋謂如有一，都無羞恥不顧沙門，毀犯淨戒習諸惡法，內懷腐敗外現貞實，猶如淨水所生蝸牛，螺音狗行。實非沙門自稱沙門，實非梵行自稱梵行。結如是名為『所受失壞』。」


《瑜伽師地論》卷86（大正30，770b10〜13）：「又惡法者：謂極猛利無慚無愧，不信佛等、毀謗賢聖。邪見相應故，或復種種惡法現行故。又有貪欲瞋恚心等，乃至廣說。」


《瑜伽師地論》卷86（大正30，770b13〜15）：「當知：此中內朽敗者，外持沙門相故，內無沙門法故。猶如大木外皮堅妙，內被蟲食虛無有實。」


〔3〕


《瑜伽師地論》卷29（大正30，446c26～447a2）：「若諸犯戒補特伽羅，多行惡法，廣說乃至實非梵行自稱梵行，名『壞道沙門』。


由彼破壞最初所有正道根本，無力無能、非生道器，雖現前有說正道教及現前有證正道者，而彼不得，是故名為『壞道沙門』」。


〔4〕


《瑜伽師地論》卷67（大正30，670b20～21）：「多犯尸羅，習諸惡法，內實腐敗，外現賢善，廣說乃至實非梵行自稱梵行。」


� 《瑜伽師地論》卷84（大正30，770b9～c7）：「


毀犯所受清淨戒故，名突尸羅。


又惡法者，謂極猛利無慚無愧，不信佛等，毀謗賢聖，邪見相應故，或復種種惡法現行故，又有貪欲、瞋恚心等，乃至廣說。


當知：此中，內朽敗者，外持沙門相故，內無沙門法故，猶如大木外皮堅妙，內被蟲食，虛無有實。


下產生者，廣如下產及非下產法門中說。


水生蝸螺者，謂所聽受，與水相似，除渴愛故，若諸苾芻犯禁戒等，如彼蝸螺，穢濁淨水，是故猶如有蝸螺水，不堪飲用，應遠離故。


螺音狗行者，謂諸苾芻，習行惡行，於受利養、臥具等時，自稱：『年臘最第一』故。


實非沙門稱沙門者，已失苾芻分，稱『有苾芻分』故，實懷惡欲，而自稱言：『我是第一真沙門』故。


非梵行者，實非遠離婬欲穢法，而自稱言：『我遠離』故。


又失苾芻性，而自稱『有苾芻性』，是故說名妄稱梵行。


實非沙門，而自稱言：『我是第一真實沙門』，是故說名妄稱沙門。


又捨所受故，名突尸羅。


先捨惡法，復還取故，名為惡法。


形相意樂互不相稱，由是因緣，名內朽敗。


隨其所欲而行住故，名下產生。


毀辱所聞故，名水生蝸螺。


由邪受用諸信施故，名螺音狗行。


邪言說故，名為妄稱沙門梵行。


又有貪、瞋、癡、忿、恨等，乃至廣說諸雜碎事，《攝事分》中我當廣說。


又有無常、苦、空、無我、生法、老法，乃至燒雞，隨其處所，即於彼中我當廣說。」


� 債＝責【聖】，（大正30，645d，n. 1）。


� 請參見：《瑜伽師地論》卷22（大正30，403c6～13）：「


云何名為『最初惡受尸羅律儀』？


謂：如有一，


王所逼迫而求出家、或為狂賊之所逼迫、或為債主之所逼迫、或為怖畏之所逼迫、或不活畏之所逼迫而求出家。


不為沙門性、不為婆羅門性、不為自調伏、不為自寂靜、不為自涅槃而求出家。


如是名為『最初惡受尸羅律儀』」。


� 《大正藏》30，645a17原作「常」，今依《高麗藏》15，1064c21改作「當」。


� 〔1〕諂、〔2〕誑、〔3〕矯、〔4〕詐。


� 得＝德【宋】【元】【明】【宮】，（大正30，645d，n. 2）。


� 《長阿含經》卷8（大正1，50a13～14）：「復有三法，謂：三惡行，身惡行、口惡行、意惡行。」


� 《披尋記》，冊3，頁2012：「『廣起忿恨，乃至誑諂』者：〈攝事分〉〔《瑜伽師地論》卷89（大正30，802b17～803b2）〕中說：『復次，隨煩惱者，謂：貪不善根、瞋不善根、癡不善根，若忿、若恨，如是廣說諸雜穢事。當知此中，能起一切不善法貪，名貪不善根。瞋、癡亦爾。


若瞋恚纏，能令面貌慘裂奮發，說名為忿。


內懷怨結，故名為恨。


隱藏眾惡，故名為覆。


染污驚惶，故名熱惱。


心懷染污，不喜他榮，故名為嫉。


於資生具深懷鄙吝，故名為慳。


為欺罔彼，內懷異謀，外現別相，故名為誑。


心不正直，不明不顯，解行邪曲，故名為諂。


…心懷染污，攀緣施主往還家勢，起發意言，隨順隨轉，是名家勢相應尋思。愁、歎等事，如前應知。』今於此中唯取前八。」


� 請參見：


〔1〕《大智度論》卷22（大正25，226a4～6）：「善心迴向涅槃，不令結使種種惡覺觀得入，是名不穿。」


〔2〕《釋禪波羅蜜次第法門》卷2（大正46，484c20）：「三、持不穿戒，謂：對下三篇〔波逸提、波羅提提舍尼、突吉羅〕不犯。」


� 白＝百【宋】【元】，（大正30，645d，n. 3）。


� 《瑜伽師地論》卷12（大正30，337a18～21）：「八色遍處，善清淨故，能引賢聖勝解神通，及於諸事轉變神通，如其勝解，隨所轉變，皆能成就。又能變作金銀等物，堪有所用。」


� 《瑜伽師地論》卷12（大正30，337a22～23）：「由空遍處善清淨故，隨其所欲皆轉成空。」


� 《瑜伽師地論》卷12（大正30，337a21～22）：「由識遍處善清淨故，便能引發無諍、願智、無礙解等諸勝功德。」


� 《瑜伽師地論》卷38（大正30，499b3～13）：「由諸如來多住無上無等三住，謂：〔A〕聖住、〔B〕天住、〔C〕梵住故，名住最勝。當知：此中，


〔A〕空、無願、無相住，及滅盡定住，是名聖住。


〔B〕四種靜慮、四無色定，是名天住。


〔C〕四種無量，是名梵住。


於此三住中，如來多住四最勝住。謂：


〔A〕於聖住中，多住空住、滅盡定住。


〔B〕於天住中，多住無動第四靜慮住。


〔C〕於梵住中，多住大悲住。由是如來晝夜六時，晝三、夜三，常以佛眼觀察世間誰增、誰減。我應令誰未起善根而種善根，廣說乃至我應令誰建立最勝阿羅漢果。」


� 請參見：


〔1〕《瑜伽論記》卷17（大正42，693c7～10）：「言『無邊無量遍滿行轉』者，此總結前識處成辨故，得諸功德以下並大義，此諸功德，《顯揚》第二十四〔筆者案：四應可刪除〕說。」


〔2〕《瑜伽師地論略纂》卷16（大正43，220c4～6）：「言『無邊無量遍滿行轉』者，此總結前識處成辦故，得諸功德以下並大義，此諸功德，《顯揚》第二十說。」


〔3〕《顯揚聖教論》卷20（大正31，578c15～579a1）：「


功德決擇，今當說。頌曰：建立諸功德，由十七增上；彼差別無邊，治所治障故。


論曰：當知由十七種增上力故，建立功德。


一、由愍有情增上故，謂四無量；


二、由六障淨增上故，謂解脫勝處遍處──此中解脫為方便，由餘故成滿。


六障淨者：一、變化障清淨，由前二解脫；二、最極現法樂住障清淨，由第三解脫淨與不淨皆清淨顯現故；三、往還障清淨，由第四解脫；四、引無諍等聖功德障清淨，由第五解脫；五、諸漏及有障清淨，由第六、第七解脫；六、寂靜最極住障清淨，當知由第八解脫。


三、由知時往增上故，謂無諍功德；


四、由觀察所知增上故，謂願智；


五、由言教增上故，謂無礙解；


六、由六處善巧增上故，謂六神通。…」


� 請參見：


〔1〕《瑜伽師地論》卷12（大正30，337a15～26）：「


復次，修觀行者，先於所緣思惟勝解；次能制伏；既於制伏得自在已，後即於此遍一切處，如其所欲而作勝解，是故此三，如是次第。


八色遍處，善清淨故，能引賢聖勝解神通，及於諸事轉變神通，如其勝解，隨所轉變，皆能成就。又能變作金銀等物，堪有所用。由識遍處善清淨故，便能引發無諍、願智、無礙解等諸勝功德。由空遍處善清淨故，隨其所欲皆轉成空。


譬如世間凡鐵金師，初和泥等未善調練，解脫位亦爾。


如善調練，勝處位亦爾。


如調練已隨欲轉變，遍處位亦爾。」


〔2〕印順導師著，《空之探究》，頁72；九次第定的成立，總列如下：


� EMBED PBrush  ���


� 《披尋記》，冊3，頁2013云：「『由所知障解脫所顯』者：〈本地分〉〔《瑜伽師地論》卷12（大正30，336b12～15）〕說：『八解脫者：謂如前說：有色觀諸色等。前七解脫，於已解脫，生勝解故，名為解脫；第八解脫，棄背想受，故名解脫。』由此當知：此所說義，即彼所緣名為所知思惟勝解。離彼障故，名彼解脫所顯。」


� 《瑜伽論記》卷17（大正42，694a21～b5）：「


前中，


〔1〕景云：


言『或證得等至，出已計為清淨等』者，此愛過去。


或『未證得』者，此全未得，故於未來生愛。


或『已證得，未來愛味』者，已得定者，於未起者生愛，亦緣未來生愛未來。


言『現行愛味』者，此愛現在。


下問答釋。


問：意正障、治不並，云何於現在定而生現愛味耶？


答：意總言：愛味三世定，非謂：現愛愛現在定，故云：『愛味者，謂：於是中遍生貪著。』


〔2〕基云：


一者、得定出已，方愛過去等住；


二者、或未證得未來愛味，愛味未來定，或已得近分，愛味未來根本，或已得下品，愛味上品者，由愛味增上力，追求未來定等而生愛味；


三者、已得近分及根本等，隨一與定心相入、出，似定心、不住散亂位而起愛味。」





� 《披尋記》，冊3，頁2013云：「『或已證得』者：四字疑衍！〈本地分〉〔《瑜伽師地論》卷12（大正30，335c6～10）〕中：『云何愛味相應靜慮等定？謂：有鈍根，或貪行故，或煩惱多故，彼唯得聞初靜慮等所有功德，廣說如前，愛上靜慮。於上出離，不了知故，便生愛味，戀著堅住，其所愛味，當言已出；其能愛味，當言正入。』此中愛味相應靜慮等定，唯說：其所愛味，當言已出；其能愛味，當言正入。


今決擇彼，略以三世顯示其義：


言隨念愛味者，謂於過去。


言追求愛味者，謂於未來。


言現行愛味者，謂於現在。


過去、現在是所愛味。追求未來是能愛味，由是當知：『或已證得』，不應說有『未來愛味』；有釋牽強，理不應然，所能愛味義各別故。」


� 《瑜伽師地論》卷12（大正30，335c23～27）：「云何順退分定？謂：有鈍根下劣，欲解勤精進故，入初靜慮或所餘定，於喜於樂，於勝功德，不堪忍故，從靜慮退。如如暫入諸定差別，如是如是還復退失，乃至未善調練諸根。」


� 《瑜伽師地論》卷26（大正30，427c21～23）：「又此所緣，遍毘缽舍那品、遍奢摩他品、遍一切事、遍真實事、遍因果相屬事，故名遍滿。」


� 《披尋記》，冊3，頁2015云：「〔《顯揚聖教論》卷2（大正31，486a25～b9）：『出世間初靜慮者，謂：先以如是行、如是狀、如是相，作意入初靜慮。今不以如是行、如是狀、如是相作意；


然或於色、受、想、行、識所攝諸法，思惟如病、如癰、如箭，障礙、無常、苦、空、無我；


或復思惟苦是苦、集是集、滅是滅、道是道；


或復思惟真如、法性、實際


──如是於諸法中，思惟如病，乃至實際，已於如是法心生厭怖；生厭怖已，於不死界攝心而住，或於真如、法性、實際攝心而住，此處無分別智及彼相應心、及心法、及彼所依止轉依，由深入所知義故，則能永害隨眠，非一切煩惱之所依處，不退轉法──


如是名為出世間初靜慮，乃至無所有處，應當廣說。』〕名無漏緣。」


� cf：


〔一〕《瑜伽師地論》卷13（大正30，346c24～28）：「云何瑜伽？謂：或四種、或九種。


〔1〕四種瑜伽者：一、信；二、欲；三、精進；四、方便。


〔2〕九種瑜伽者：一、世間道；二、出世道；三、方便道；四、無間道；五、解脫道；六、勝進道；七、軟品道；八、中品道；九、上品道。」


〔二〕《瑜伽師地論》卷28（大正30，438a16～17）：「云何瑜伽？謂：四瑜伽。何等為四？一、信；二、欲；三、精進；四、方便。」


〔三〕《瑜伽師地論》卷14（大正30，350c17～20）：「又有四種，能通達法，能盡上漏所依足迹。謂：


〔1〕為得聖道，修有漏慧；


〔2〕既得道已，缺諸煩惱；


〔3〕及缺諸事，無餘永斷諸煩惱事；


〔4〕如所得道，轉更修習。」


〔四〕《瑜伽師地論略纂》卷6（大正43，90a18～27）：「又有四法能盡上漏等者，有三說。


一云：『即四法迹，於〔1〕七方便、〔2〕見道、〔3〕修道、〔4〕無學道中，能盡上漏，為足迹故。』


二云：『四迹者：


一、得有漏慧，即七方便。


二、見道位，已缺諸煩惱及業果事。


三、修道位，無餘永斷諸煩惱事。


四、無學道，無餘永斷諸煩惱事，如所得道，轉更修習諸煩惱事，通上三處除有漏慧。』


三云：『


一、有漏慧，是加行道；


二、缺諸煩惱，無間道；


三、缺諸事，解脫道，除諸麤重及果法故；


四、為無餘斷諸煩惱事故，如先所得轉更修習，是勝進道。』」


� 《瑜伽論記》卷17（大正694，695a8）：「


第九明三種修定互相障礙。


景師但云：『有二種修靜慮者，得定相似同於一事變水火異，一心相續所作事成，一心異緣便有障礙。』


泰云：『有三種修定者，於一事中俱欲發轉變事，此二人勝解神通皆得自在，一欲作火，二欲作水，此二通非互相障礙，皆成此通，偏無勝者，故不相映奪。若有偏勝者、相映奪者，即便一成一不成也，以無偏勝不相映奪，初皆不成，為作退不已；彼後無間，一於此事神通無礙如其所欲皆能轉變，第二神通便被障礙，何故初時二皆不成，後時一成一不成，此中所以云何應知。


下釋，由彼二人神通勢力平等，然其所作不相似，故此一地事上水火神通互相障礙皆不得成，以威德相似不能相奪故也，彼後無間，爾時有一作是思，將無我定有退失耶？以起此餘心故通不得成。第二定者即於此所緣變事如如專住心無散亂，故所發皆無礙。


若二通威德不等，隨其勝者成辨，映奪劣者不得成。


若二通威德相似，先作意者成，後作意者不成。


若二通相似，同時作意於一事中所變各別，互相妨礙共不成。』」


� 《瑜伽師地論》卷12（大正30，335b8～c5）：「


復次，有四得靜慮者：一、愛上靜慮者，二、見上靜慮者，三、慢上靜慮者，四、疑上靜慮者。


〔1〕云何愛上靜慮者？


謂如有一，先聞靜慮諸定功德，而不聞彼出離方便，於彼一向見勝功德，勇猛精勤；由此因緣，入初靜慮或所餘定。如是入已，後生愛味。


〔2〕云何見上靜慮者？


謂如有一，從自師所或餘師所，聞諸世間皆是常等，如是方便入初靜慮乃至有頂，能得清淨解脫出離，彼依此見，勇猛精勤；由是因緣，入初靜慮或所餘定。如是入已，能自憶念過去多劫，遂生是見：『我及世間皆是常等。』從定起已，即於此見，堅執不捨；復於後時，審思審慮，審諦觀察，謂由此故，當得清淨解脫出離。


〔3〕云何慢上靜慮者？


謂如有一，聞如是名諸長老等入初靜慮乃至有頂。聞是事已，遂生憍慢：『彼既能入靜慮等定，我復何緣，而不當入？』依止此慢，勇猛精勤，由是因緣，入初靜慮及所餘定。如是入已，後生憍慢。或入定已，作是思惟：『唯我能得如是靜慮，餘不能得。』彼依此慢，復於後時，於諸靜慮，審思審慮，審諦觀察。


〔4〕云何疑上靜慮者？


謂如有一，為性暗鈍，本嘗樂習奢摩他行；由此因緣，入諸靜慮或所餘定。如是入已，復於上定勤修方便，為得未得，於四聖諦，勤修現觀；性暗鈍故不能速證聖諦現觀，由此因緣，於餘所證，便生疑惑。依此疑惑，復於勝進，審思審慮，審諦觀察。」


� 《瑜伽師地論》卷26（大正30，428a11～13）：「謂：彼比丘若唯有貪行，應於不淨緣安住於心，如是名為：於相稱緣安住其心。」


� 《瑜伽論記》卷17（大正42，696a7～14）：「


初云：


〔一〕『如是作意修習為依至根本勝定』者：明作意所成。


〔二〕『又能證得有喜、離喜、清淨安樂』者：


〔1〕得下三定。


〔2〕又解：初、二定名有喜，第三定名離喜，第四定名安樂清淨。


〔3〕又解：第三定名離喜安樂，四定已上乃至非想名為清淨。


〔4〕又解：四定已上乃至非想名安樂清淨。


〔5〕又解：第三定已上總名離喜。」


� 《瑜伽師地論》卷18（大正30，381a10～12）：「


復有或善男子或善女人，為性聰慧，獲得天眼；用此天眼見諸有情死時生時，如經廣說，乃至生在大那落迦中。」


� cf：


〔1〕《瑜伽論手記》卷4（大正85，946c21～22）：「言得緣生智者，謂了緣生，橫如串化，無實我也。」


〔2〕《攝大乘論釋》卷10（大正31，223c11～15）：「


論曰：云何六地名現前？由十二緣生智依止故，能令般若波羅蜜現前住故。


釋曰：菩薩於此地中，住十二緣生觀，由十二緣生智力，得無分別住，無分別住即是般若波羅蜜，此般若波羅蜜恒明了住，故稱現前。」


� 《瑜伽論記》卷17（大正42，696a17～19）：「云『依於三處等』者：一、依增上心，二、依增上慧，三、依慧增上初修業地。」


� 《瑜伽論記》卷17（大正42，696a24～27）：「四果清淨者：處聚落世法所生煩惱不染一，處練若生惱不染二，總合前二復為第三，於二處所不能堪忍淋漏等苦煩不染為第四果。」


� 《披尋記》，冊3，頁2019云：「『世法所生煩惱不染』者：〈本地分〉〔《瑜伽師地論》卷2（大正30，288b2～3）〕說：『復有八世法：謂：得、不得、若譽、若毀、稱、譏、苦、樂。』不依彼法而生煩惱，名彼煩惱不染。」


� 《披尋記》，冊3，頁2019云：「『空閑所生煩惱不染』者：〈本地分〉〔《瑜伽師地論》卷18（大正30，377a4～13）〕說：『云何毛竪及意尋思？謂：如有一，非由自勵，不為活命，捨離居家；然由正信，捐棄家法，往趣非家。既出家已，不與道俗共相雜住；便臻遠離寂靜閑居。


彼閑居時，或於塵霧或昏夜分，見大雲氣，聞震雷音；


或逢雹雨師子虎豹，或遭凶猾，竊劫抄虜；


或遇非人來相嬈逼，便生驚怖，身毛為竪。


或至晝分，於彼去來妙欲親友，發依耽嗜所有尋思，謂欲尋思，如經廣說乃至家世相應尋思。』是名空閑所生煩惱。」


� 《披尋記》，冊3，頁2019云：「『聚落所生煩惱不染』者：〈本地分〉〔《瑜伽師地論》卷18（大正30，378c2～8）〕說：『彼既了知此成辦已，便自通達我義已辦；沙門果義亦得成就，是真沙門。


於求財者，深修厭毀；於諸城邑交遊等處，了知其初、了知過患、了知出離，亦能了知趣出離行。


生彼因緣說名為初。


無常眾苦變壞法性，是名過患。


欲貪調伏斷除超越，名為出離。


聖八支道，名趣出離行』」。


� 《瑜伽論記》卷17（大正42，696a27～29）：「言『二處苦』者：〔1〕聚落中舍破雨水淋漏等，若〔2〕於空閑處蚊虻嚙血淋漏等，若以資糧圓滿故難忍能忍煩惱不染。」


� 《瑜伽論記》卷17（大正42，696a29～b3）：「


五果清淨中，


景云：『即指四空總為第五寂靜解脫。』


基云：『謂：四禪寂靜解脫，得無色定入滅定，滅定是寂靜解脫。』」


� 《瑜伽論記》卷17（大正42，696b3～6）：「九果者，即四沙門果中初三及六神通，不取第四果者即漏盡通故。已下結上所明有五清淨，如次屬當，初明六作意是欲界心故，名不定地清淨，餘四可知。」


� 〔1〕《瑜伽論記》卷17（大正42，696b10～14）：「二、解《摩訶俱瑟恥羅經》。於中，初標所釋之經，摩訶俱瑟恥羅者，即舊云摩訶俱稀羅也。摩訶云大，俱瑟恥此云肚羅，此云持，即大肚持也。大肚是大藏義，即是舍利弗舅長爪梵志也。」


〔2〕《中阿含經》卷58（第211經）〈大拘絺羅經〉（大正1，790b3～792c3）及《瑜伽師地論》卷62（大正30，647a12～647b25）釋《摩訶俱瑟祉羅經》之比對，見表一。


cf. 《長爪梵志請問經》：（大正14，968a8）。


� 《瑜伽論記》卷17（大正42，696b24～29）：「


初中，〔一〕先別辨漏、無漏解脫果相；〔二〕後明說為正見果相。


〔一〕前中，〔1〕先明有漏慧心解脫；〔2〕次明無漏慧解脫。


〔1〕從此中『依慧解脫下乃至即慧心解脫增上力故』以上，來明：有漏慧心解脫。


〔2〕從『即慧解脫增上力故。出世間慧之所得』者下，明：無漏慧心解脫。」


� 《瑜伽論記》卷17（大正42，696c3～7）：「


此中『依慧解脫，謂世間慧之所行』者，牒經。『當知：即是建立惡行善行，並彼因緣』者：


景云：『世間正見能了善惡趣體及彼因緣名為建立。』


泰云：『謂：善惡二行及起行因緣是世慧所行。』」


� 《瑜伽論記》卷17（大正42，696c7～9）：「


『彼體性』者，牒經。『當知乃至如實正知』者：出能知體，能了善惡因緣體性差別如實正知，是慧解脫體。」


� 《瑜伽論記》卷17（大正42，696c9～18）：「


就明『心解脫』中復二：初、明所染淨心，二、明心解脫果。


〔一〕初云：『又依心解脫，謂：心染淨之所依』者，牒經。『當知至能取了別』者：


〔1〕景云：『謂：彼心王是彼染淨所依止處，謂：於色等能取了別，是彼心體。』


〔2〕基又云：『此明所染淨心，即是色等境界能所之心。』


〔二〕『彼世間慧心解脫果等』者：


〔1〕景云：


『由世間慧了知心王是染淨依，斷除染法，後起心王不與染俱，名心解脫；心解脫體由慧故成，故是慧果，故云：彼世間慧心解脫果。』


『當知：即是於彼相應相雜下類雜染出故』者：淨心從相應雜染下類中出名心解脫，即由慧力心得（出）雜染。如六十四云：


『煩惱障』者，謂：由彼故說慧解脫心得解脫。


『定障者，謂由彼故說諸如來心得解脫』者：即前定障是所知障，如來離此所知障故心得解脫，故云：『即慧解脫增上力故』。


〔2〕基師又云：


『乃至即慧解脫增上力故』，明心解脫果，謂：由前世間慧力故，其心於相應縛及緣縛中出。


謂：『相應』者：相應縛也。『相雜』者：緣縛也。又，『相應』者：俱時起惑，『相雜』：前後雜生。


此是世間心解脫果，唯能不染相應及間生，非離緣縛等，若離者即是無漏心解脫果也。


〔3〕今解：『及至下類雜染出故明心解脫果』，與前二師判文不同！然未見所釋《經》本，不知何正？」


� 《瑜伽論記》卷17（大正42，696c15～18）：「


『彼世間慧心解脫果等』者：


景云：『由世間慧了知心王是染淨依，斷除染法，後起心王不與染俱名心解脫，心解脫體由慧故成，故是慧果，故云：彼世間慧心解脫果。』」


� 《瑜伽論記》卷17（大正42，697a13～16）：「『當知是一切種類雜染中出故』已下次第二明『正見果相』。於中有二：初、明世間出世間慧，總略為一，說名正見。二、又出世間等已下，別明『出世正見果相。』」


� 《瑜伽論記》卷17（大正42，697a16～b17）：「


又『出世間等』已下別明『出世正見果相』。於中，


〔一〕景云：『當知即是前後常故，無所對故』者：明彼二空所顯真如，即是正見所了之果；即凡名前，聖名後；雖經前後，體常不變。不同學道待有所餘煩惱故生，所除若無即滅不起，待所治或有生有滅，故名有對。此句立宗，下釋有二：〔1〕先及〔2〕後順。


〔1〕


言『若法：所治若有，生已無滅』者，謂：學道法，故言『若法』；由有所治，若無漏學道，相續無滅。


言『所治若無，滅已有生』者：或種斷惡，名『所治』；若學道隨漏故，滅已無學道起，故言『有生』。


『彼法名有所對』者：結彼道諦，名為有對。


〔2〕下順結：真如是無對法。雖復解或有、無、生、不生異，而彼真如體常是有，故名『無對』。


又『即此果乃至得清淨』者，牒經。『當知乃至及令諸根順清淨故』者：染心已滅，淨心起時，於境不染，令報順清〔根順淨【甲】〕。


〔二〕基云：此明為是正見果，故言為常，『若法所治』下，簡有為非常。





〔三〕一解云：『若法』者：即一切通名法也。『所治若有，生已無滅』者，謂：所治之惑若有，無間道生已與惑俱不滅。『已所治若無，滅已有生』者，謂：所治之惑若無，無間道與惑俱滅已，有解脫道生。此所治能治，有滅有生故；當知有所對，故非常。


〔四〕又解：『若法』者：道諦法也。『所治若有』者，謂：金剛心前乃至見道已來或猶有，故『所治有』。金剛心已前道等，名『生已無滅』。數數起故現能起故，後金剛心時一切惑無，名『所治若無』。前所得道滅已，後圓滿果道生，故言『滅已有生』。此道諦有生滅。故名『非常』。無為非此故『常』，此唯簡道諦。若不作金剛心已前解，大乘或得不俱。如何『所治有，生已無滅道惑俱』，此後釋大義同景。」


� 《瑜伽論記》卷17（大正42，697b23～26）：「


又『彼相雜而相應故等』者，謂：彼染心與諸煩惱相雜相應而不解脫，若染心斷淨心生時能依心所亦得清淨，故彼淨心不為現緣所染領受前境。」


� 《瑜伽論記》卷17（大正42，697b29～698a7）：「


第四辨住差別中，


〔一〕（補闕云：）言『即二解脫住差別者，當知即是六寂靜等』者：


初、離沈掉是一寂靜。


〔1〕言『由清淨識，沒平等故』者：沒者，是況〔沈【甲】〕於定，不況〔沈【甲】〕不沒平等。


〔2〕言『非由彼所依平等』者：由依掉故心多浮動，今離彼掉，名『依平等』。


二、明入定不由加行，名『入寂靜』。


三、明出定不由加行，名『出寂靜』。


四、在滅定三行不行，名為『寂靜』。


五、『於遠離出心寂靜等』者：滅定，名『遠離出，心恒寂靜』。


六、『於親近出心靜寂故等』者：從滅定出，入彼三心訖，彼三心名為『親近』，親近滅定故。





一、色界勝定；二、無色勝定；三、是出世無漏定。


〔1〕心從滅定出入色界定者：此據展轉初入無色定中後入色界定心，亦可此據諸佛菩薩從滅定出即入色界定中。


〔2〕若出滅定入無色定時近入非想，次入無處有所，遠入識處或入空處，若出滅定入無漏心，於下三空隨入一處，從滅定出先起無色定，次起色界定。


〔3〕或出滅定入無漏定。


如此三心由出滅定方起，名『於親近出，心寂靜』。





言『又此識諸定非唯滅定出已方得。亦先已得，亦起現前』者：此據曾得種類故言『先得』；亦有未曾得心出定方起，故云『亦先已得』。


言『此中乃至後一不由次第定故等』者：從滅定出有漏淨定，先入無色後入色界故。明次第無漏，但入無所有處，或入識處空處，無漏現行故言後一不由次第定入於此無漏之定，然由通達無相真如界時故起此定。


言『又有相定乃至當知出定』者：又後得智之有相定，由分別有相作意入住出定，若無分別智無想定，由無想作意入住，當知出有相分別心中。





〔二〕基云：『六寂靜故』者：即是下。遠離出，心三時；親近出，心寂靜三時。


〔1〕『由清淨識，沒平等故。非由彼所依平等故等』者：此解滅定中勝用，謂：滅定但無漏清淨識沒平等，不由前方便有心定，與滅定所依身平等故名滅定也。


〔2〕『三行不行』者：若出定先起心行，次起身行後起語行，今定無此，不同有心定中有身行等。」


� 《瑜伽師地論》卷12（大正30，341a1～17）：「


問：入滅定時，無有分別：我當入定，我當出定。


正在定時，心寂滅故，遠離加行；


將出定時，心先滅故，亦無作意。


云何能入？云何能出？


答：先於其心善修治故。若有諸行、諸狀、諸相，能入於定，能出於定，於彼修習極多修習，由修習故，任運能入，任運能出。


云何出滅定時，觸三種觸：一、不動觸，二、無所有觸，三、無相觸？


謂：出定時，多由三境而出於定：一、由有境，二、由境境，三、由滅境。


由此三境，於出定時，如其次第，觸三種觸。


緣於有境而出定時，無有我慢擾動其心，謂此為我而起我慢，或計未來我當有等，乃至廣說。是故說言：觸不動觸。


緣於境境而出定時，無貪所有、無瞋所有、無癡所有。是故言：觸無所有觸。


緣於滅境而出定時，於一切相不思惟故，緣無相界。是故說言：觸無相觸。」


� 《披尋記》，冊3，頁2023云：「『於遠離出，心寂靜故等』者：此中遠離，謂：身遠離。〈本地分〉〔《瑜伽師地論》卷30（大正30，450b20～21）〕中說：『身遠離者，謂：不與在家及出家眾共相雜住，獨一無侶，是名身遠離。』今說共相雜住，名：遠離出緣。彼雜住不定境界，名：於二處行相現行。」


� 《瑜伽師地論》卷12（大正30，336a9～11）：「云何無間入諸等至？謂如有一，得初靜慮乃至有頂，然未圓滿清淨鮮白。先順次入乃至有頂，後逆次入至初靜慮。」


� 三＝二【宋】【元】【明】【宮】【聖】，（大正30，647d，n. 2）。


� 《瑜伽師地論》卷15（大正30，355a18～22）：「謂：有八支聖道所攝，令諸苾芻究竟斷結；三種修法。謂：修戒、修定、修慧。正語、正業、正命，名為修戒；正念、正定，名為修定；正見、正思惟、正精進，名為修慧。」


� 《瑜伽論記》卷17（大正42，698a29～b10）：「


解了功德，此復五種：


一、謂『滅事故』者：即是定體，以不相應厭心種子功能為『滅事』體。


二、『寂〔＋靜【甲】〕相似影像故』者：


〔1〕基云：即知定是假有，非實有體，但是『相似影像故』。又解：此定欲入緣涅槃，是真寂靜法，定與涅槃相似，寂靜之影像，此即滅定雖有為似涅槃，故名『影像』。


〔2〕有釋：亦可與影心相似，故名『相似影像』。


三、四、『入、出因緣』者，有恐命難故入滅定，以彼定力無加害故，或為飲食大小便利眾病大等事故出定。


五、『出定功德故』者，謂：出定時所起功德，即身心安適離諸麁重，若施之人即得報。」


� 《瑜伽師地論》卷53（大正30，594a29～b9）：「


觀察差別者：一切如來、應、正等覺，出現世間，皆於諸受起八種觀。


謂：受有幾種？誰為受集？誰是受滅？誰是受集趣行？誰是受滅趣行？誰是受愛味？誰是受過患？誰是受出離？


如是觀時，如實了知：『受有三種，觸集故受集』，應知如經分別廣說。


如是八種觀察諸受，當知：略顯：


自相觀，現法轉因觀，彼滅觀，後法轉因觀，彼滅觀，彼二轉因觀，彼二轉滅因觀，及清淨觀，是名觀察差別。」


� 《披尋記》，冊3，頁2026云：「『樂俱行對治等』者：此中略說三受對治，當之總攝五根出離。〈本地分〉〔《瑜伽師地論》卷11（大正30，331a20～23）〕說：『謂：初靜慮，出離憂根；第二靜慮，出離苦根；第三靜慮，出離喜根；第四靜慮，出離樂根；於無相中，出離捨根。』


〔《瑜伽師地論》卷53（大正30，594b9～12）：『出離者，謂：初靜慮，出離憂根；第二靜慮，出離苦根；第三靜慮，出離喜根；第四靜慮，出離樂根；於無想界，出離捨根；是名出離差別。』〕


此樂對治兼攝喜根，舉最後住說：於最勝根本靜慮，第四靜慮於靜慮中名最勝故。


此苦對治兼攝憂根，舉最初位說：於初靜慮近分，謂：若為憂間心相續，爾時應知，如實知已，於出離中及制持心，名得出離欲俱行。


此不苦不樂對治，謂：於無相心定，此定不離靜慮而有，是故說言：即於根本靜慮。」


� 《瑜伽師地論》卷55（大正30，602b2～8）：「


問：何故樂望苦受、苦望樂受、若樂若苦望非苦樂，說互相對？


答：由自種類而不同分，互相對故。


問：何故不苦不樂受望彼無明，說互相對？


答：由與諸受、一切煩惱皆為助伴，互相對故。


問：何故明與無明，說互相對。


答：能治、所治，互相對故。


問：何故明與涅槃，說互相對。


答：因、果相屬，互相對故。」


� 《中阿含經》卷20（第83經）〈長老上尊睡眠經〉（大正1，559b26～560b16）及《瑜伽師地論》卷62（大正30，648a4～648a14）釋《眠經》之比對，見表二。


� 纏＝經【聖】，（大正30，648d，n. 1）。《瑜伽論記》卷17（大正42，698c17～19）：「


曰解《眠經》：


基云：『謂明因眠入定，故曰《眠經》。』


有釋：『辨除眠得定故名《眠經》。』」


� 《瑜伽論記》卷17（大正42，698c19～26）：「


五種對治相者：


遠離闇相一，至加行道理二，害諸見三，諸見功用四，諸見所依功用五也。


第一、離闇相修光明，第二、正發起舉加行。言『於能隨順舉歡喜法』者：闇相順沈歡喜順舉，故於歡喜法發舉加行。第三、損諸見不起見取等，第四、見功用，謂：能生惡行能生六十二見等，今治之也。第五、損諸見種子名損所依。」


� 《瑜伽論記》卷17（大正42，698c26～699a5）：「


『五種任持定法』者：


〔1〕基云：『一者、遠離也，是定遠離處也；二者、遠離處，謂修定處及順定言教；三、順無染心資具，即邊際臥具；四、從有智者下；五、於諸世下。』


〔2〕又解：『諸遠離遠離處所為第一，順無染心下二種，從有智下三，於諸等持下四前第五中分為二，無漏行為第五故。』


〔3〕今復解云：『遠離一，處所二，順定言說三，順無染心資生眾具四，從有智者已下乃至如理作意，為第五。』」


� 《瑜伽論記》卷17（大正42，699a10～28）：「


明『六順出離界』：


〔1〕景云：『謂：三人有三緣定即名為六，若三人若三定皆順涅槃出離界體。


一、增上心修者，於四有情有眾生緣定，即是內法異生；


二、勤修習趣究竟者，有法緣定。位在修道通於無學；


三、勤修習諦現觀者，有法緣定。位在見道已前求諦現觀作意，欲令有情同我，同見安立非安立諦法名法緣定。』


〔2〕基云：『謂：三人各修一行相，人法合說故有六，義同前釋。』


〔3〕又解：『三人行六行六行為出離，謂：


初人修四行，餘二各修一行，謂：於怨行修慈，於惡行起悲，於淨行起喜，於恩行起捨，皆名眾生緣定，此即為四也，總合為一，眾生緣定同故；


第二、法緣定者是解脫分善根人；


第三、修諦觀者是決擇分善根人，以法為順涅槃界，故有六也。


雖舉三人以法三行故緣境有六，別故有六順法。』」


� 《瑜伽師地論》卷44（大正30，535c7～9）：「云何菩薩修四無量慈、悲、喜、捨？謂：諸菩薩略有三種修四無量：一者、有情緣無量，二者、法緣無量，三者、無緣無量。」


� 《披尋記》，冊3，頁2028云：「『謂：由所緣大性故等』者：〈本地分〉〔《瑜伽師地論》卷12（大正30，337c27～338a1）〕說：『云何大三摩地？謂：或由所緣故大，觀多色故，而非無邊無際觀諸色故。或由作意故大，上信、上欲、上勝解故，而非無邊無際信、欲、勝解故。』今於此中說有三種大性，所緣、作意，如彼應釋；言精勤大性者，謂：於第一義中，心無怯弱，不自輕懱，發勇猛心；謂：自有力能證彼故。」

